Pabbi. Ég get ekki sagt að það hafi komið mér algerlega í opna skjöldu að pabbi skyldi ljúka sinni baráttu við Alzheimer einhverntíman meðan ég dveldi hérna ytra. Hinsvegar vonaði ég það innilega að eftir að hann fékk pláss á hjúkrunarheimilinu Eir að honum liði vel og fastar skorður þar myndu hægja á hrörnun hans. Ég held að hann hafi verið hann sjálfur í þeim efnum líka, fyrst hann var byrjaður á þessu þá varð hann að ljúka þessu. Ég reyndi að halda sambandi við hann símleiðis eftir að ég kom hingað út, stundum hitti ég það vel á að hann ráðlagði mér ýmislegt og dásamaði þessa þjóð sem þoldi margt og svo ræddi hann um vilja sinn til að hringja í mig sjálfur einhvern daginn svo ég þyrfti ekki að borga fyrir símtölin að sama skapi reyndi ég að tala við hann þó hvorugur skyldi hinn. Að því leiti voru þau samtöl ekkert frábrugðin þeim samtölum sem ég reyndi að eiga við heimamenn hér í Tókýó. Ég veit ekki hvort var honum verra að skilja mig ekki, að ég skildi hann ekki eða að hann áttaði sig á því að við skyldum hvorugir hvað við værum að reyna að tala um, stundum áttaði hann sig og þakkaði mér þá fyrir að svara eða hringja. Iðulega hóf hann samtalið á því að spyrja mig hvar ég væri þá og þá stundina.
Annars get ég hæglega játað það að í aðdragenda jarðarfararinnar var mér orðavant, þó ég hugsaði mikið og hugleiddi margt og rifjaði upp gamlar minningar þá tókst mér ekki að koma saman heilsteyptum minningarorðum um hann svo að prenthæf teldust. Það er sama þó maður reyni alltaf að líkja eftir þeim sem maður hefur dálæti á, þá ferst það okkur stundum heldur óhönduglega. Sérstaklega þegar ég minnast pabba, hann stóð mér nærri og skipaði eins og gefur að skilja stærstan sess í lífi mínu meðan hann eldaði ofan í okkur systkinin og hélt að okkur skólabókunum. Enda finnst mér pabbi hafa verið hetja að leggja út í umönnun barna á eftirlaunum, vitandi vits um allt það streð sem slíku fylgir. Mig sveið að hafa ekki geta vakið yfir honum síðustu næturnar þar sem hann vakti yfir mér meðan ég lá á spítala, en ef það er rétt að hann hafi verið með óráði síðustu vikuna þá hefði það eflaust litlu breytt. Ég fékk smá samvisku bit yfir því að hafa ekki tekið meiri þátt í kveðjustundinni því þar hefði ég að því að mér skilst getað kastað kveðju á nokkra þeirra sem ég þekki einungis úr sögum pabba.. 

Beri svo við að ég leiði hugann að Alzheimer þá finnst mér það merkilegt að mannfólkinu sem getur skapað og skreytt og öllu eytt, gangi erfiðlega að lækna jafn skelfilega sjúkdóma og þennan. Maðurinn getur byggt skýjaborgir sem og aðrar borgir úr áþreifanlegri byggingarefnum og svo mölvað það allt, mélinu smærra, í einni hendingu en enginn getur sigrað ellikerlingu að maður tali ekki um ef sjúkdómar sem afmá öll persónu einkenni sjúklinganna leggist á sveif með ellinni. Vonandi og ég veit að hann vonaði það líka, verður læknum ágengara í framtíðinni við leit að lausnum á illvígum og nú óvígum sjúkdómum öllum þeim sem leggja fyrir sig rannsóknir á sviði læknavísindanna óska ég góðs gengis svo komandi kynslóðir þjáist síður en þær sem á undan eru gengnar. 

Býsna margt dreif á daga pabba en eins heilsteyptur, ákveðinn, orðhagur og skemmtilegur og hann var mun hann lifa í minningunni og í þeim sögum sem ég get sagt samferðarmönnum mínum. Hann gat, meðan ég dvaldi hér í Japan, komið til skila til heim á Frón merkustu fréttunum úr mínu einkalífi, annað gat ég ekki merkt af viðbrögðunum. Þó að hann hefði ekki alltaf munað nákvæmlega um hvað við höfðum verið að tala þar fyrir utan. Hann ráðlagði mér heilt í þeim efnum um að nota tækifærið og snara mér í snarhasti Patriciu og grípa hana fast og halda henni – og það hélt hann nú. Hún vildi hitta hann og bera upp við hann spurningu varðandi framhandlegg ef ég skil hana rétt. Henni þótti rödd hans glaðvær. Kannski var fréttaflutningi hans tekið með fyrirvara. En ég treysti þó á hann að miðla upplýsingunum. Aðalatriðið skilaði sér þó það velktist e.t.v fyrir honum hvort það hefði þegar átt sér stað eða væri í þann mund að gerast. 
Iðulega kunni hann svör við öllu og hann vitnaði í skræður, sögur og bækur. En þó þær séu fleiri hetjurnar úr fornöld sem sögur eru sagðar um en þær hetjur sem sögðu sögur og voru jafnframt sögu efni annarra manna. Þá pabbi gat sagt sögur þó aðrir segðu sitthvað af honum. Hann sagði sögur eins og af  Ísbirninum sem bankaði uppá í Heiðarhöfn frosta veturinn mikla, siglingunni í þvottabalanum, sundinu í Gunnlaugstaðaánni og vali hans á sendiboða og kjölfestu, sögur af vistinni hjá Sessu, hótun um brottvikningu úr MA, setan á svartalista Naziztavina, með punktum úr pólitísku þrasi t.d. brottrekstrinum úr Framsóknaflokknum fyrir að fylgja eftir stefnu þess flokks og blaðamennsku tilraunum hans. Svo upplifði maður líka að sjá aðra njóta sagnagleði hans. En ekki var hann fús til að tala inn á band þó margsinnis væri reynt. Glaðvær var hann þó á móti blési. Vitnaði í Biblíuna þegar hann frétti af nafngiftum Barnabarna sinna og í Hriflon þegar hann hló að mér. 
Má til sannsvegar færa það að í raun og veru þá þekkti ég pabba einungis rúman síðasta fjórðung ævi hans og var því ekki vitni af hans barningi fyrstu sextíu árin, því þekkti ég e.t.v. ekki alla þá þætti sem spunnu lífhlaup hans til hlítar.  En ég naut þess tíma sem við áttum saman. Okkur greindi á í ýmsum málum en þó gátum við ræðst við í friði, við leyfðum báðir hinum að hafa rangt fyrir sér. Hann kenndi mér margt sem hefur nýst mér hvort heldur sem er í Tókýó eða Tórshavn. Ég fékk frá honum skilning á mikilvægi stóriðju á Austurlandi og góðra samgangna á Íslandi og hann mildaðist í afstöðu sinni til Færeyja fyrir minn linnulausa áróður. 
Innst inni þá var pabbi réttsýnn. Hann vildi ekki höggva þann sem átti bágt þó sá lægi vel við höggi. Vorið 2002 buðu systkini mín honum suður að hitta afkomendurna, þá hafði hann, þegar ég innti hann eftir upplýsingum sínum þeirra hagi þá hafði hann mestar áhyggjur af Birni Bjarnasyni og óttaðist um hans framtíð, já ekki Birni Bergs heldur Bjarna og það var vegna þess að honum fannst hann verða að hugsa vel um Björn fyrst hann hafði verið óþarflega illur við Bjarna Ben og hann talaði oft um það áfall sem bruninn á Þingvölum  var.
Nú í ágúst þegar ég las minningagreinarnar sem gott fólk ritaði í Morgunblaðið varð ég klökkur og ég hafði þær útprentaðar meðferðis til Hiroshima á minningarathöfn um hörmungarnar sem skullu á borginni 6. ágúst 1945. Pabbi var maður friðar, skotvopn mátti einungis nota til matar öflunar. Mér fannst því viðeigandi að kveðja pabba þar með því að koma minningargreinunum fyrir innan um fórnir sem vegfarendur höfðu fært til minningar um fórnalömbin, vatn til að slökkva þorstann í hitanum eftir sprenginguna og kveðjur bænir auk ýmiskonar skreytingar. Síðan fór ég og skoðaði mjög áhugavert safn. Sumt sem var skrifað í minningu pabba var með þeim hætti að ég hef ekki getað lesið það aftur, ekki til enda. Mér þykir sem kveðja Jóns Baldvins sé það besta sem frá honum hefur komið, betri samtalið á gamlárskvöld ’86. Ef allir skattstjórar væru eins einlægir og Palli í minningargreininni þá væru skattsvik, að ég tel, engin. 


Náttúrulega verð ég að enda orð sem þessi með stælingu á pabba. Það er kunnara en frá þurfi að segja að mér þótti vænt um pabba minn og því er það kunnara en að frá þurfi að segja að ég sakni hans.

Andláts fregnin

BERGUR Sigurbjörnsson, fv. alþingismaður og framkvæmdastjóri Sambands sveitarfélaga í Austurlandskjördæmi, lést fimmtudaginn 28. júlí sl. á hjúkrunarheimilinu Eir, á 89. aldursári. 
Bergur fæddist í Heiðarhöfn á Langanesi 20. maí 1917, sonur hjónanna Sigurbjörns Ólasonar og Guðnýjar Soffíu Hallsdóttur. 
Bergur lauk stúdentsprófi frá Menntaskólanum á Akureyri 1939 og viðskiptafræðiprófi frá Háskóla Íslands 1943. Hann var við nám í Stokkhólmsháskóla 1946-1948. 
Bergur fékkst við kennslu og starfaði víða, einkum á þeim vettvangi sem hann hafði menntun til. Bergur var um nokkurt skeið framkvæmdastjóri Kjararannsóknanefndar, Framkvæmdastofnunar ríkisins 1972-1974 og Sambands sveitarfélaga í Austurlandskjördæmi, en þar var hann í tvígang 1968-1971 og 1975-1982. Bergur var einn af stofnendum vikublaðsins Frjálsrar þjóðar og var hann ritstjóri blaðsins frá 1952 til 1954 og öðru hverju síðar meir. Hann sat á Alþingi fyrir Þjóðvarnarflokkinn 1953-1956. Þá kom Bergur að starfsemi ýmissa félagasamtaka hvort sem þau tengdust dægradvöl eða líknar- eða mannúðarmálum. 
Bergur kvæntist Hjördísi Pétursdóttur, en hún lést 1. ágúst 1971. Þau eignuðust fjögur börn, Hjördísi Guðnýju, Fríðu, Björn og Þórunni Guðlaugu. 
Árið 1979 kvæntist Bergur (Jóhönnu) Arnljótu Eysteinsdóttur og bjuggu þau lengst af á Egilsstöðum en síðar á Akureyri. Börn Bergs og Arnljótar eru Arnljótur Bjarki og Sigrún Dóra.


Inngangurinn að minningum um pabba

Bergur Sigurbjörnsson fæddist í Heiðarhöfn á Langanesi 20. maí 1917. Hann lést á hjúkrunarheimilinu Eir 28. júlí síðastliðinn. Foreldrar hans voru Guðný Soffía Hallsdóttir, f. 25.8. 1896, d. 24.8. 1925, og Sigurbjörn Ólason, f. 30.4. 1889, d. 15.2. 1964. Bergur var elstur fjögurra systkina, hin eru Kristbjörg Líney, f. 4.1. 1919, d. 16.7. 1958, Hallur, f. 9.11. 1921 og Marinó, f. 3.3. 1923. Bergur átti einn uppeldisbróður, Sigurð Tryggvason, f. 11.2. 1928, d. 18.6. 1988. 
Bergur kvæntist Hjördísi Pétursdóttur, en hún lést 1. ágúst 1971. Árið 1979 kvæntist Bergur (Jóhönnu) Arnljótu Eysteinsdóttur og bjuggu þau lengst af á Egilsstöðum en síðar á Akureyri. 

Börn Bergs og Hjördísar eru: 1) Hjördís Guðný, "Dósla" myndlistarmaður, myndlistakennari og sérkennari, f. 13. júlí 1945. Börn hennar eru: A) Þórey Svanfríður Þórisdóttir verslunarstjóri, f. 1963, maki Guðmundur Hrafn Grétarsson verktaki, f. 1963, sonur þeirra er Eyþór Hrafn Guðmundsson, f. 2005. Börn Þóreyjar Svanfríðar frá fyrra hjónabandi eru: a) Klara Rut Ólafsdóttir námsmaður, f. 1985, sambýlismaður Hilmar Már Gunnarsson námsmaður, f. 1982. b) Snævar Örn Ólafsson, námsmaður, f. 1987. c) Bergsteinn Ingi Ólafsson námsmaður, f. 1990. B) Drífa Hjördís Tryggvadóttir Thorstensen kennari, f. 1971. C) Jón Hnefill Jakobsson námsmaður, f. 1981. 2) Fríða Britt bókari, f. 14. febrúar 1948, giftist Kristni Gestssyni endurskoðanda. Þau skildu. Börn þeirra eru: A) Bergur, f. 22. júlí 1967, maki Íris Sigurðardóttir, f. 8. mars 1968. Börn þeirra eru Aron, f. 1988 og Sara, f. 1991. B) Hjörleifur, f. 13. apríl 1969, maki Rakel Linda Kristjánsdóttir, f. 29. júlí 1969, börn þeirra eru Sunna Dís, f. 1990 og Eydís Lena, f. 1995. C) Lilja Björk, f. 4. nóvember 1976, maki Kristmann Már Ísleifsson, f. 1. mars 1973, börn þeirra eru Birta Sif, f. 1995, Særún Embla, f. 2001 og Nökkvi Már, f. 17. febrúar 2005 d. 17. febrúar 2005. 3) Björn menntaskólakennari, f. 7. júlí 1949, kvæntur Gerði Kristinsdóttur fulltrúa, f. 28. mars 1950. Dóttir þeirra er Hjördís Heiða, f. 1984. Börn Gerðar af fyrra hjónabandi eru: a) Einar Friðrik Þráinsson, f. 1967, börn hans eru Sigríður Jóna og Þráinn Freyr. b) Berglind Ósk Þráinsdóttir, f. 1972, börn hennar eru Högni Hrafn Þórðarson og Tinna Björt Þórðardóttir. 4) Þórunn Guðlaug sjúkraliði, f. 17. júlí 1957, gift Jóhanni S. Þorsteinssyni deildarstjóra, f. 21. október 1955. Börn þeirra eru; A) Þorsteinn Freyr vélamaður, f. 1977, sonur hans Sindri Steinn; B) Daníel Ingi matreiðslumaður, f. 1980 í sambúð með Árnýju Sigurðardóttur, námsmanni; C) Bergdís Júlía námsmaður, f. 19985; D) Fannar Logi námsmaður, f. 1987. 

Börn Bergs og Arnljótar eru 1)Arnljótur Bjarki, sjávarútvegsfræðingur við framhaldsnám í Japan, f. 17. september 1977 og 2) Sigrún Dóra enskunemi við HÍ, f. 28. júlí 1981. 

Bergur nam einn vetur við Héraðsskólann á Laugum en fór þaðan í Menntaskólann á Akureyri og útskrifaðist með stúdentspróf þaðan 1939. Hann fór svo í viðskiptafræðinám í Reykjavík og útskrifaðist frá Háskóla Íslands 1943. Árið 1946 lá leið Bergs til Stokkhólms þar sem hann stundaði þjóðhagfræðinám við Stokkhólmsháskóla til ársins 1948. Bergur var einn af stofnendum vikublaðsins Frjálsrar þjóðar og var hann ritstjóri blaðsins frá 1952 til 1954 og öðru hverju síðar meir. Hann sat á Alþingi fyrir Þjóðvarnarflokkinn 1953-1956 og kenndi samtímis stærðfræði við Kvennaskólann í Reykjavík. Bergur vann hjá Kjararannsóknanefnd 1965-1968 er hann fluttist til Egilsstaða og gerðist framkvæmdastjóri Sambands sveitarfélaga í Austurlandskjördæmi (SSA) 1968-1971. Hann var einnig stundakennari við Iðnskólann á Egilsstöðum á því tímabili. Bergur fluttist aftur til Reykjavíkur og tók við starfi framkvæmdastjóra Framkvæmdastofnunar ríkisins árin 1972-1974. Að því loknu fór Bergur aftur til Egilsstaða og var framkvæmdastjóri SSA frá 1975 til 1982 er hann fór á eftirlaun. Bergur var virkur í félagslífinu á Egilsstöðum og var meðal annars stjórnarmaður í Bridsfélagi Fljótsdalshéraðs, Krabbameinsfélagi Fljótsdalshéraðs og Tónlistarfélagi Fljótsdalshéraðs sem og í Flugfélagi Austurlands. Bergur verður jarðsunginn frá Dómkirkjunni í Reykjavík í dag og hefst athöfnin klukkan 13.

Nú blundar fold í blíðri ró, 

á brott er dagsins stríð, 

og líður yfir land og sjó 

hin ljúfa næturtíð. 

Allt er svo kyrrt, svo undurrótt, 

um alheims víðan hring. 

Ver og í brjósti, hjarta, hljótt, 

og himni kvöldljóð syng. 

(Jón Helgason.) 

Jæja, elsku pabbi minn, nú getur þú loksins hvílst í friði. Laus undan baráttu þessa erfiða sjúkdóms sem alzheimer er. Þú varst löngu búinn að fá nóg eins og þú sagðir mér fyrir ekki svo mörgum vikum, þegar þú varst af þinni umhyggjusemi að reyna að búa mig undir kveðjustundina. 

Margs er að minnast og margar minningar streyma inn í hugann á þessari stundu. Ég minnist þess þegar ég, lítil stelpa, hljóp við fót, því þú stikaðir stóran á sunnudagsmorgungöngu að heimsækja grásleppukarlana á Ægisíðunni. Mamma hafði klætt mig í kjól og sportsokka og samt leyfðirðu mér að leika mér í bátunum af því að mér fannst það svo gaman, ef ég bara færi varlega. Einnig minnist ég ferðanna upp í Egilsstaðaskóg rétt fyrir hádegismat, með þér og mömmu í glaðasólskini. 

Ég minnist líka gönguferðanna með þér og Arnljótu um götur Egilsstaða og við með litlu drengina okkar, Þorstein og Bjarka, í vögnunum sínum. 

Í minningunni voru stundirnar með þér oftast góðar, stundum tókumst við á en alltaf náðum við að sættast og vera áfram vinir. Þannig var það líka þegar við bjuggum ein saman eftir fráfall mömmu. Við fórum saman að versla í matinn. Þú tíndir allskonar góðgæti í körfuna því þú varst svo nýjungagjarn og þurftir að prufa allt nýtt. Tíndi ég þá jafnóðum upp úr körfunni og setti aftur í hillurnar því mér fannst þú vera að bruðla. Að mínu mati varstu samt mikill framfaramaður í matargerð og á undan þinni kynslóð í því eins og svo mörgu öðru. Þannig kenndir þú okkur hinum bæði að borða kjúkling og að grilla mat úti í garði. 

Þú varst og ert besti pabbi í heimi. Takk fyrir að vera pabbi minn. 

Hvíldu í friði. Þín 

Þórunn Guðlaug (Tóta). 
Litfríð og ljóshærð 

og létt undir brún, 

handsmá og hýreyg 

og heitir Sigrún. 

(Jón Thoroddsen.) 

Þetta söng afi minn fyrir mig þegar ég var lítil stelpa og sagði mér að þetta lag hefði verið samið um mig. Þegar ég svo uppgötvaði að það var sungið um Sigrúnu og bar það upp við hann hvers vegna það væri, þá var hann fljótur að svara: "Nú, það var samið áður en þeir vissu að þú yrðir skírð Þórey." 

Fljótur að redda sér út úr málunum og ég trúði því að sjálfsögðu. 

"Þú ert nú meiri grallarinn," sagði hann oft, "og algjör refur, Þórey mín," þegar ég hafði gert eitthvað af mér og hló jafnan mikið að uppátækjunum mínum. 

En afi minn var nú mesti grallarinn sjálfur. Þau eru ófá uppátækin hans og væri eflaust hægt að fylla út margar blaðsíður til að segja frá þeim. Hann brallaði ýmislegt og þegar hann sagði okkur frá þeim þá kútveltumst við um af hlátri. Skemmtilegust fannst mér sagan þegar hann þóttist hafa skotið á rollurnar í grænmetisgarðinum sínum og allir trúðu því að hann hefði í raun gert það og urðað í garðinum. 

Ég man fyrst eftir mér heima hjá ömmu og afa á Hofsvallagötunni. Þar bjó ég ásamt móður minni og systkinum hennar. Ég var eina barnabarnið um tíma og var svona hálfgert örverpi á heimilinu og fannst ég vera ríkasta barn í heimi. 

Þó að afi hafi unnið mikið frá heimilinu þá hafði hann oft tíma til að lesa fyrir litla ljósálfinn sinn, eins og hann kallaði mig. Ekki var alltaf tími fyrir ævintýrabækurnar og dró hann stundum upp Moggann, þar sem hann vildi eflaust nýta tímann vel , las fyrir mig forystugreinar Morgunblaðsins og allskonar fréttir. Það virkaði vel fyrir litla stelpu sem hafði beðið óþreyjufull eftir einhverjum til að lesa fyrir sig og sofnaði með það sama. 

Seinna var mikið hlegið að þessu og afi sagði á sinn skemmtilega hátt að þær hefðu nú ekki verið góðar forystugreinarnar á þessum tíma fyrst hún sofnaði strax. 

Um fjögurra ára aldurinn fluttist móðir mín til Þýskalands í nám með stjúpföður mínum og var ákveðið að ég byggi hjá ömmu, afa og Þórunni frænku minni um tíma. 

Afi var að taka við stöðu sem framkvæmdarstjóri Sambands sveitarfélaga Austurlands og við fluttum því til Egilsstaða. 

Við það tilefni keypti hann bíl, Ford Cortínu, til að keyra austur. Sá bíll er mér ógleymanlegur því hann fékk nafnið Litli Rauður og varð eins og einn af fjölskyldunni. 

Hann var hvattur áfram yfir fjöll og firnindi þar sem vegir landsins voru jú langt frá því vera eins og þeir eru í dag. Það var mikið sungið á leiðinni þar sem afi og amma voru mjög söngelskt fólk. 

Það er óhætt að segja að þetta voru bestu ár ævi minnar. Að fá að alast upp hjá afa mínum og ömmu er ómetanlegt í mínum huga. 

Ég leit mjög upp til afa míns, í mínum huga var hann besti afi í öllum heimi, hann gat bókstaflega allt. Hann átti það til að valhoppa á eftir mér þar sem ég hafði mikla þörf fyrir að valhoppa út um allt. Það gerði hann til að kenna mér, að það væri allt í lagi að vera öðruvísi og maður ætti að standa á sínu og aldrei að gefast upp. 

Afi hafði svo skemmtilegan frásagnarstíl, sagði að það yrði alltaf að færa í stílinn og skreyta frásagnir aðeins, rétt svona til að kæta hlustendur, enda gerði hann það á svo skemmtilegan hátt. Það var alltaf mikill hlátur hvar sem hann var. 

Fjölskyldan skipaði stóra sess hjá honum og fylgdist hann með því hvað við barnabörnin og langafabörnin vorum að gera. 

Hann hafði ánægju af því og sagði með stolti frægðarsögur af okkur sem hann að sjálfsögðu sagði af sinni einskæru snilld. Afi kenndi mér mörg góð gildi í lífinu. Hann kenndi mér að vera sjálfstæð, hann hvatti mig áfram í öllu sem ég tók mér fyrir hendur og stappaði í mig stálinu þegar hann fann að ég var að gefast upp. Uppgjöf var ekki til í hans orðabók. "Þú getur þetta stelpa," var það sem hann sagði, enda hljóma þessi orð hans enn í eyrum mér. 

Seinna þegar ég var sjálf farin að eignast börn var svo gaman að koma með þau til afa. Það var alltaf gleði í kringum hann og hann tók alltaf svo fagnandi á móti okkur. Hann gat setið tímunum saman með sonum mínum Snævari Erni og Bergsteini Inga og kennt þeim mannganginn og leyfði þeim stundum að vinna eina og eina skák. 

Hann spjallaði um heima og geima við hana Klöru Rut, elstu dóttur mína, sem sá ekki sólina fyrir honum frekar en móðir hennar. Eins þótti mér svo vænt um að geta heimsótt hann upp á Eir með yngsta fjölskyldumeðliminn núna í vor. Og þrátt fyrir sinn sjúkdóm þá vildi hann fá að halda á þeim litla. 

Þegar hann var sem hressastur þá sat hann með okkur og hló og spjallaði um liðna tíma, um Austurlandið sem var honum svo kært og spurði þá gjarnan hvort ég ætlaði ekki að fara þangað reglulega. Mig langar svo að þakka þér, afi minn, fyrir þær stundir, sem við áttum saman. Þær eru mér ómetanlegar í dag. 

Uppáhaldsstundir mínar með afa mínum sem barn var að leggja höfuð mitt við hans og "hugsa" með honum. Við lágum með skallana saman eins og við kölluðum það því hann var með skalla en ég með allt hvíta hárið sem hann hafði misst og við hugsuðum saman. Stundum settum við tærnar út í stofugluggann og góndum upp í skýin og bjuggum okkur til heilu skýjaborgirnar. 

Þessa stund átti ég með honum nú aftur síðustu dagana hans, að geta lagt höfuð mitt á koddann hans og hvíslað til hans. Elsku besti afi minn, nú kveð ég þig með söknuði. 

Ég veit að þín bíða betri dagar þar sem þú ert nú í góðra vina hópi í músík og söng. Ég bið góðan guð að blessa þig og varðveita. 

Eins bið ég góðan guð að styrkja Arnljótu og nánustu ættingja og vini hans á þessari stundu. 

Ég kveð þig, afi minn, með bæn sem þú og amma kennduð mér: 

Vertu, Guð faðir, faðir minn, 

í frelsarans Jesú nafni, 

hönd þín leiði mig út og inn, 

svo allri synd ég hafni. 

(Hallgrímur Pétursson.) 

Þinn ljósálfur, 

Þórey Svanfríður. 
Sandkorn í hafsjónum 

sandkorn er ég aðeins 

í vindinum fýk ég 

á vit hins óþekkta 

annars sit ég í fjöru minni 

og horfi á hin sandkornin 

þau eru grá og föl 

eins og ég 

öll erum við að bíða 

eftir næstu vindhviðu 

(Birgitta Jónsdóttir.) 

Jæja afi, nú ertu farinn frá okkur á óþekktar slóðir. 

Á þessum stundum streyma minningarnar til okkar. Minningar sem við munum ávallt varðveita í hjörtum okkar. 

Þó að stundirnar sem við öll áttum saman hafi ekki verið margar þá eru þær alltaf minnisstæðar. 

Sem barn er maður alltaf svo stolt/ur af öfum sínum og ömmum, pöbbum og mömmum. Oft var maður að metast við vini sína um hver ætti flottasta eða skemmtilegasta afann eða ömmuna, pabbann eða mömmuna. Fyrir okkur varstu alltaf einstakur. Þú varst aldrei eins og afarnir sem hinir krakkarnir áttu. Þú varst merkilegri. Þú gekkst um götur bæjarins í frakkanum þínum með hattinn og stafinn eins og þær væru þínar. Þú tókst alltaf á móti okkur, hvort sem það var á Egilsstöðum eða á Akureyri, úti í dyrum með bros á vör og mikilli gleði. Það var alltaf svo gaman að koma til þín. Matur var alltaf lagður á borð og þú passaðir ávallt upp á að maður borðaði nóg. Frá þér fór maður aldrei svangur. Hollustan var auðvitað í fyrirrúmi þó að við værum nú ekki alltaf ánægð með það. Okkur fannst alltaf svo ótrúlegt að þú, gamli maðurinn, færir í sund með bróður þínum og í göngutúr á hverjum einasta morgni. Mörgum sinnum montuðum við okkur af því við vinina en veltum okkur jafnframt mikið upp úr því hvernig þú færir eiginlega að því, þú værir orðinn svo gamall. 

Þegar við urðum eldri fórum við að forvitnast meira um líf þitt. Okkur langaði til að vita hvað afi okkar hafði gert í sínu lífi. Ekki var það neitt ómerkilegt og varst þú enn meiri og merkilegri maður í okkar augum fyrir vikið. Við erum rosalega stolt og ánægð að hafa fengið að kynnast þér, afi. Þakka þér fyrir allar góðu stundirnar. 

Hvíldu í friði. 

Þín barnabörn 

Bergdís Júlía Jóhannsdóttir, Daníel Ingi Jóhannsson, Þorsteinn Freyr Jóhannsson og Fannar Logi Jóhannsson. 

Elsku langafi. Okkur langar til þess að kveðja þig með þessu ljóði. 

Og þakka þér samfylgdina og allar þær góðu stundir sem við áttum með þér. 

Svanir fljúga hratt til heiða, 

huga minn til fjalla seiða. 

Vill mér nokkur götu greiða? 

Glóir sól um höf og lönd. 

Viltu ekki, löngun, leiða 

litla barnið þér við hönd? 

Nú finn ég vorsins heiði í hjarta. 

Horfin, dáin nóttin svarta. 

Ótal drauma blíða, bjarta 

barstu, vorsól, inn til mín. 

Það er engin þörf að kvarta, 

þegar blessuð sólin skín. 

Í vetur gat ég sagt með sanni: 

Svart er yfir þessu ranni. 

Sérhvert gleðibros í banni, 

blasir næturauðnin við. 

- Drottinn, þá er döprum manni 

dýrsta gjöfin sólskinið! 

Nú er hafinn annar óður. 

Angar lífsins Berurjóður. 

Innra hjá mér æskugróður. 

Óði mínum létt um spor. 

Ég þakka af hjarta, guð minn góður, 

gjafir þínar, sól og vor. 

Hillir uppi öldufalda. 

Austurleiðir vil ég halda. 

Sestu, æskuvon, til valda, 

vorsins bláa himni lík. 

Ég á öllum gott að gjalda, 

gleði mín er djúp og rík. 

(Stefán frá Hvítadal.) 

Við biðjum góðan guð að blessa þig og varðveita, elsku langafi. 

Klara Rut, Snævar Örn, Bergsteinn Ingi og Eyþór Hrafn. 

Sumur í sól. Glaðværð, gestrisni og söngur. Í minningunni var nær alltaf sól á Egilsstöðum. 

Bergur mágur okkar kom sem ferskur andblær inn í okkar rólyndisfjölskyldu. Þótt hann væri kominn vel yfir miðjan aldur er hann kvæntist yngri systur okkar og mikill aldursmunur væri á þeim hjónum þótti okkur oft að Bergur væri hinn ungæðislegasti í hópnum. 

Við minnumst margra skemmtilegra heimsókna til Bergs og Arnljótar. Trúlega voru árin á Egilsstöðum þeirra bestu ár. 

Þau hjónin voru afar gestrisin og veitt var af örlæti hjartans. Þar var oft glatt á hjalla og fjörugar umræður. Bergur var söngelskur, skemmtilegur, skarpgreindur, margfróður og með brennandi áhuga á málefnum líðandi stundar. 

Bergur var barngóður, lífsglaður og gæddur góðri kímnigáfu. Hann var fastur fyrir og oft stjórnsamur en ávallt réttsýnn og strangheiðarlegur. 

Bergur og Arnljót voru mjög samheldin, þótt ólík væru. Þau ferðuðust mikið innanlands og voru þau skemmtilegir ferðafélagar. Bergur hafði gaman af rjúpna- og stangveiðum og var mikill matgæðingur og matmaður. 

Arnljót og Bergur eignuðust tvö börn, Arnljót Bjarka og Sigrúnu Dóru. Börn Bergs af fyrra hjónabandi eru Hjördís, Fríða, Björn og Þórunn. 

Í alvarlegum veikindum Arnljóts Bjarka þegar hann var á unga aldri reyndist Bergur sem klettur og studdi fólkið sitt með hlýju og alúð. Á þeim tíma hjálpaði hann og hvatti Arnljótu systur okkar til að ljúka námi sínu. Bergur var þá hættur störfum og gat helgað sig uppeldi og umönnun barna þeirra. Hann tók virkan þátt í lífi barnanna og hvatti þau með ráðum og dáð í námi og starfi. 

Á seinni árum fór að bera á erfiðum veikindum hjá Bergi og þá sýndi Arnljót manni sínum ómælda ástúð og umhyggju og reyndi í lengstu lög að annast hann heima. 

Arnljótur Bjarki og Sigrún Dóra voru vakin og sofin yfir velferð föður síns og voru sérstaklega umhyggjusöm og kærleiksrík við hann. 

Síðasta árið dvaldi Bergur á Hjúkrunarheimilinu Eir. 

Við og fjölskyldur okkar þökkum Bergi einlæga vináttu og skemmtilega samfylgd og minnumst hans með virðingu og þökk. Við sendum innilegar samúðarkveðjur til allra aðstandenda. 

Helga og Björg. 
Rétt eins og farfuglarnir vitja átthaganna á vorin komu "þeir bræður" heim til Þórshafnar í rjúpnaveiði á haustin. "Þeir bræður" voru Marinó, Hallur og Bergur Sigurbjörnssynir, fósturbræður föður okkar. 

Komu þeirra var ávallt beðið með mikilli eftirvæntingu. Pabbi leit meira að segja upp frá skrifborðinu og fór að hreinsa byssur. 

Fremstur í flokki fór Bergur. Hann bar með sér heimsborgaralegan andblæ, hló hátt, talaði mikið, tók bakföll og skellti sér á lær. Ósjálfrátt fóru allir aðrir líka að tala hátt og skella sér á lær. Bergur hafði þannig áhrif á fólk. Hann hafði stóra nærveru og andrúmið í kringum hann víbraði. 

Hann var ákafamaður í öllu sem hann tók sér fyrir hendur, hvort sem það var barnauppeldi, matseld, veiðimennska eða pólitík. Fyrir honum var það köllun að koma fólki á réttan pólitískan stað og fóru Þórshafnarbúar ekki varhluta af þeim eldimóði. Í einhverri kosningahrinunni dreif hann sig til Þórshafnar, lagði undir sig litla húsið sem þeir bræður höfðu byggt handa Laugu fóstru sinni, og stráði auglýsingum og slagorðum um allt þorpið. Og skyndilega urðu allir hápólitískir. 

En það þurfti ekki kosningabaráttu til þess að draga Berg til Þórshafnar. Lengi vel var mikill samgangur á milli fjölskyldna okkar. Minnisstæð eru ein jól og áramót sem Bergur og Arnljót eyddu með okkur heima á Þórshöfn. Á aðfangadagskvöld var að boðið upp á rjúpur að venju og Bergur hafði að sjálfsögðu skoðun á því hvernig átti að matreiða þær. Mamma var rétt búin að raða rjúpunum á fatið og var að græja sósuna þegar Bergur kom aðvífandi með rauðvínsflösku í hendinni og áður en nokkur fékk rönd við reist hafði hann hellt drjúgum hluta úr flöskunni út í sósuna. Það varð uppi fótur og fit. Hvílík helgispjöll, búið að menga sósuna með rauðvíni! Mamma hafði þó líklega séð í hvað stefndi því hún var búin að stinga undan soðslettu sem nota átti í rjúpnasúpuna daginn eftir og tókst því að útbúa "ómengaða" sósu handa okkur hinum. 

Eftir að pabbi lést og mamma fluttist til Húsavíkur fækkaði ferðum bræðranna til Þórshafnar. En þeir bræður áttu það sameiginlegt með farfuglunum að taugarnar við átthagana slitnuðu aldrei. 

Fyrir tveimur árum var ákveðið að efna til ættarmóts á Þórshöfn þar sem afkomendur"strákanna frá Staðarseli" hittust og áttu góða stund saman. 

Og eins og hendi væri veifað brast á sama eftirvæntingin og í gamla daga þegar von var á bræðrunum. Þeir komu allir þrír, Marinó, Hallur og Bergur og einnig flestir þeirra niðjar. Bergur var aldursforsetinn. Litla ömmuhúsið hefði ekki dugað fyrir þann stóra hóp. Bræðurnir og eiginkonur þeirra fengu inni hjá Líney, en afkomendurnir lögðu undir sig allan barnaskólann og voru í tjöldum og húsbílum. Hápunktur ættarmótsins var þegar allir komu saman uppi í Staðarseli, þar sem þeir bræður slitu barnsskónum hjá föður sínum og Laugu systur hans. 

Þetta var í síðasta skipti sem við hittum Berg nokkurn veginn heilan heilsu. Þó var sá sjúkdómur, sem að lokum vann á honum, farinn að setja sitt mark á hann. Augljóst var að hann þreyttist fljótt en samt var hann ennþá gamli, góði Bergur sem talaði hátt, hló mikið og skellti sér á lær. Í sameiginlegum kvöldverði í barnaskólanum hélt hann stutta ræðu, sem í leiðinni hefur verið einskonar lokakveðja. Þá sagði hann eitthvað á þá leið að hann gerði sér grein fyrir því að hann væri annað slagið "utan þjónustusvæðis", eins og hann orðaði það, en hann ætlaði að nota þetta tækifæri til að kveðja alla sína vini og ættingja. 

Við systkinin söknum Bergs. Hann skipaði stóran sess í lífi okkar. Við vottum öllum ástvinum hans samúðarkveðjur. 

Fyrir hönd Sigurðarbarna, 

Guðlaug Sigrún. 
Bergur var óvenjulegur maður. Hann var frjáls í hugsun, frjáls andi. Hann var útkjálkamaður með heimssýn, heimsborgari með djúpar rætur í heimahögum. Hann gerðist þjóðvarnarmaður í ærlegu andófi við veru bandarísks hers á Miðnesheiði, enda frá Heiðarhöfn á Langanesi. Samt var hann aldrei þjóðernissinni í þeim skilningi, að hann vildi upphefja ágæti eigin þjóðar á kostnað annarra. Þess vegna átti hann stutta samleið með þeim, sem byggðu andóf sitt gegn hersetunni á einni saman þjóðrembunni. Hann var ekki þannig maður. Samt var hann einn af þeim. 

Að loknu prófi í viðskiptafræði frá Gylfa og Ólafi Björnssyni, hélt hann eftir stríð til Svíþjóðar, þar sem hann las hagfræði. Það var á þeim tíma, þegar Stokkhólmsháskóli var einhver besti hagfræðiháskóli í heimi. Bergur var fínn hagfræðingur. Og hafði alltaf, meðan okkar kynni héldust, ómengaðan áhuga á því sem máli skipti um þjóðfélagið, sem hættir til að fara fyrir ofan garð og neðan hjá þeim sem halda að hagfræði snúist um bókhald. Ekki svo að skilja: Bergur kunni sitt bókhald og hafði löngum atvinnu af því. Svo sem eins og hver sá sem kann að flaka fisk, en menn vilja fremur sjá í brúnni en á dekkinu, af því að menn vita, að hann kann á sjókort og kompás. Hann var óvenjulegur maður, fullur af þversögnum. Þjóðvarnarmaður án þess að vera þjóðernissinni; alþjóðasinni án þess að vera rótlaust rekald; fínn hagfræðingur, án þess að vera ginnkeyptur fyrir trúboðskenningum rétttrúnaðar samkvæmt ríkjandi tísku. Hann var praktískur maður sem annaðist bókhald annarra án þess að gleyma því, að bókmenntir skipta meira máli en bókhald. En af því að hann var svona flinkur hagfræðingur, kom mér á óvart, hvað hann var lítill sósíaldemókrat, þrátt fyrir gott innræti. Því olli Langanesið og landsbyggðarþrákelknin. Ætli Bjartur í Sumarhúsum hafi ekki staðið honum nærri? Þrjóskan og þvergirðingshátturinn, þetta sem þarf til að lifa af við kröpp kjör. Þess vegna leiddist honum innst inni í Svíþjóð. 

Við kynntumst fyrst vorið 1964, þegar ég var nýkominn heim frá námi - frá Svíþjóð. Bergur sat þá uppi með vikublaðið Frjálsa þjóð, hið gamla málgagn Þjóðvarnarflokksins, sem lifði fyrir hans ræktarsemi, þótt flestir, sem þóttust meiri þjóðernissinnar, væru flúnir af hólmi, enda fákunnandi um rekstur. Bergur hélt blaðinu á floti. Það hafði enn á 5ta þúsund áskrifendur um land allt. Þetta var fólk, sem var á móti amerískri hersetu, án þess að hafa gengið í trúfélag með Stalíni. Þetta var ærlegt fólk: Vinstri kratar og vinstri framsóknarmenn og aðrir munaðarleysingjar í hinu íslenska flokkakerfi. 

Það var víst Bergur, sem bað mig að tala á fundi herstöðvaandstæðinga í Stjörnubíói síðla vors 1964. Kannski vissi hann ekki, hvað beið hans. Ég var nýkominn heim frá námi. Ég hafði aflært marxismann; ég fyrirleit fordæðuskap Stalínismans og þóttist hafa lært það af harmkvælasögu millistríðsáranna, að lýðræðið ætti að verja sig: Láta hart mæta hörðu. Þessi ræða fékk dræmar undirtektir í Stjörnubíói vorið 1964. En Bergur var kjarkmaður. Hann hafði blað og áskrifendur, en vantaði mann með boðskap eftir að upphaflegir aðstandendur blaðsins voru flúnir af vettvangi. Hann bauð mér Frjálsa þjóð, og ég þáði með þökkum. Þar með byrjaði mitt pólitíska heimatrúboð, sem stóð næstu þrjá áratugina eða rúmlega það. Fyrst í stað sá Bergur um bókhaldið, og þar stóð allt eins og stafur á bók. 

Hann var ekki endilega sammála því, sem stóð í blaðinu. Enda fremur Langnesingur en sósíaldemókrat. En hann rengdi ekki, að það sem í blaðinu stóð, væri þess virði, að það væri sagt. Og svo sneri hann sér að öðrum málum, þar sem hagfræðingurinn Bergur fékk að njóta sín: Í kjararannsóknarnefnd, í Framkvæmdastofnun ríkisins og hjá Sambandi sveitarfélaga á Austurlandi eftir að hann var snúinn heim með Arnljótu. 

Ég fór vestur, hann fór austur. Lengi vel var fátt með vinum. Eftir að ég var tekinn við forystu Alþýðuflokksins og fór hundrað fundi um byggðir Íslands að boða fagnaðarerindið, gisti ég stundum að Bergi og Arnljótu. Það urðu ævinlega fagnaðarfundir. En mér duldist ekki, að Austfirðingurinn - eða var það Langnesingurinn - átti ekki lengur samleið með Vestfirðingnum og krataleiðtoganum. En við óskuðum hvor öðrum góðs í torfærum tilverunnar, þótt hvor kysi að fara sína leið. 

Bergur var alla tíð trúr uppruna sínum sem frjáls maður. Hann var einskis manns taglhnýtingur eða trússberi. Á yngri árum ekki aðeins sjálfstæður í skoðunum heldur frumlegur, áræðinn, kjarkmikill og æðrulaus. Margur hefur komist af með minna. Mér þótti vænt um þennan áræðna andófsmann, sem ævinlega fór sínar eigin leiðir. Fari hann í friði. 

Jón Baldvin Hannibalsson. 
Kynni okkar Bergs Sigurbjörnssonar hófust þegar hann fluttist austur í Egilsstaði árið 1968 ásamt fyrri konu sinni Hjördísi Pétursdóttur, tveimur yngstu börnunum þeirra og dótturdóttur. Hjördís var tónskáld og góður píanóleikari og tónlist í hávegum höfð á fallegu heimili þeirra. Á þeim stutta tíma sem hún bjó eystra tók hún virkan þátt í bæjarlífinu og eignaðist góðar kunningjakonur sem kunnu vel að meta þessa hæfileikaríku konu. 

Vinátta sem skapast hafði milli heimilanna hélst áfram eftir að Arnljót seinni koma Bergs kom í Egilsstaði og hefur haldist æ síðan þótt báðar fjölskyldurnar flyttu frá Austurlandi, hvor í sinn landshlutann. Með Addó hófst nýr kafli í ævi Bergs, eldri börnin voru þá uppkomin og farin að heiman. Þau Addó eignuðust tvö mannvænleg börn og ánægjulegt var að fylgjast með Bergi í hlutverki hins umhyggjusama föður sem vakti yfir velferð þeirra. 

Sameiginlegur áhugi okkar Bergs á landsins gagni og nauðsynjum hefur eflaust orðið til þess að náinn kunningsskapur tókst með okkur. Þótt stjórnmálaskoðanir okkar færu ekki saman var áhuginn fyrir framförum á Austurlandi sameiginlegur og umræðuefnin óþrjótandi. Á þessu tímabili var mikill uppgangur á Egilsstöðum, fjöldi fólks fluttist þangað og opinberar framkvæmdir voru áberandi á Héraði. 

Bergur var eldhugi með ákveðnar skoðanir á mönnum og málefnum og fylginn sér. Slíkir menn eru jafnan umdeildir en Bergi tókst að sigla lygnan sjó framhjá boðaföllum. Mannkostir og skörp greind voru hans aðalsmerki og komu sér vel í starfi hans sem kanslari Austurlands en þá nafnbót gáfu Austfirðingar honum þegar hann var framkvæmdastjóri Sambands sveitarfélaga á Austurlandi. 

Að lokum vil ég minnast gestgjafans Bergs Sigurbjörnssonar. Kátur og fullur af lífsþrótti tekur hann á móti gestum. Fjölmargar minningar eru tengdar ógleymanlegum kvöldstundum á heimili þeirra Addó. Höfðinglegar veitingar á borðum og Bergur í hlutverki söngstjórans. Bergur syngur "Ljósbrá" með sinni þróttmiklu rödd og gestirnir taka undir. Þessi kvöld og aðrar samverustundir með þeim hjónum ylja manni um hjartræturnar þegar horft er til baka. 

Síðastliðið haust bönkuðum við upp á hjá þeim Addó á Akureyri. Bergur var þá að hluta til horfinn inn í heim sem við höfðum ekki aðgang að en þekkti okkur og fagnaði okkur vel. Nú er hann allur þessi lífskúnstner sem lífgaði upp tilveruna í kringum sig. Við hjónin og börnin okkar sendum Addó, börnum Bergs og fjölskyldum þeirra innilegar samúðarkveðjur. 

Páll Halldórsson.
Reykjavíkurbréfið um Hiroshima hófst á þessum orðum

Fyrir þingkosningarnar 1953 komu fram tveir nýir stjórnmálaflokkar. Annar var Lýðveldisflokkurinn, sem tók sér stöðu til hægri við Sjálfstæðisflokkinn. Forystumenn hans voru þekktir menn úr viðskiptalífi þeirra tíma. Sá flokkur náði ekki manni á þing en fékk töluvert af atkvæðum og gaf út athyglisvert blað, sem hét Varðberg, vel skrifað blað um stjórnmálaviðhorfið fyrir hálfri öld. Stofnun Lýðveldisflokksins hefur jafnan verið áminning til Sjálfstæðisflokksins um að hann megi ekki gleyma hægri kantinum. 
Hinn flokkurinn var Þjóðvarnarflokkur Íslands, sem hlaut tvo menn kjörna, þá Gils Guðmundsson og Berg Sigurbjörnsson, en útför Bergs fór fram í gær, föstudag. 
Aðalmarkmið Þjóðvarnarflokksins var að berjast gegn veru bandaríska varnarliðsins á Keflavíkurflugvelli, sem hingað hafði komið tveimur árum áður, en á öðrum forsendum en Sameiningarflokkur alþýðu - Sósíalistaflokkur gerði. 
Aðstandendur Þjóðvarnarflokksins litu svo á, að Sósíalistaflokkurinn væri að berjast gegn bandaríska varnarliðinu á allt öðrum forsendum en íslenzkum forsendum. Sósíalistaflokkurinn væri angi af áróðurskerfi heimskommúnismans. Það væri mikilvægt að fram kæmi andstaða við varnarsamninginn á íslenzkum forsendum. 
Forystusveit Þjóðvarnarflokks Íslands var athyglisverður hópur. Þar komu fjórir menn mest við sögu. Sá sem þar var fremstur í flokki var Gils Guðmundsson, sem átti eftir að sitja á þingi í allmörg ár. Djúp og hljómmikil rödd ásamt víðtækri þekkingu á sögu þjóðarinnar og menningu gerði það að verkum, að á Gils Guðmundsson var hlustað. Annar var Valdimar Jóhannsson, bókaútgefandi. Hann flutti mál sitt af mikilli rökfestu og var sá í þessum hópi, sem talaði meira með efnislegum rökum en tilfinningum. Sá þriðji var Þórhallur Vilmundarson, síðar prófessor. Hann flutti vel samdar ræður af miklum þrótti, með sterkri tilfinningu og blés mönnum í brjóst heilbrigða þjóðerniskennd. Raunar mátti segja hið sama um sögukennslu hans í Menntaskólanum í Reykjavík á sjötta áratugnum. 
Fjórði forystumaður Þjóðvarnarflokks Íslands og annar af tveimur þingmönnum hans eftir kosningarnar 1953 var Bergur Sigurbjörnsson. Hann var mesti ákafamaðurinn. Ræður hans í kosningabaráttunni 1953 einkenndust af mikilli mælsku, tilfinningahita og ákafa. 
Bergur Sigurbjörnsson setti svip á Alþingi þann tíma sem hann sat þar og það auðnast ekki öllum þingmönnum. Hann skapaði sér sérstöðu með málflutningi sínum með þeim hætti að þeir sem fylgdust með honum á þessum árum hafa aldrei gleymt honum. 
Forystumenn Sósíalistaflokksins fyrir hálfri öld litu á Berg Sigurbjörnsson sem einn sinn versta andstæðing, eins og glögglega kom í ljós í miklum átökum, sem urðu um páska 1963 um skipan framboðslista Alþýðubandalagsins í Reykjavík og Reykjaneskjördæmi fyrir kosningarnar þá um sumarið. 
Nú um stundir tíðkast að leggja neikvæða merkingu í orðið þjóðernissinni. Það er á misskilningi byggt. Sá sem elskar land sitt og þjóð, sögu hennar og menningu og einstæða náttúru er ekki haldinn þjóðrembingi. Hann ber í brjósti sterka og heilbrigða þjóðerniskennd, sem er jákvætt. 
Forystumenn Þjóðvarnarflokks Íslands voru haldnir sterkri og heilbrigðri þjóðerniskennd. Andstaða þeirra við veru varnarliðsins á Keflavíkurflugvelli byggðist á þeim tilfinningum. Það er auðvelt að bera virðingu fyrir slíkum andstæðingum. 
Þótt Morgunblaðið og forystumenn Þjóðvarnarflokks Íslands væru á öndverðum meiði í stjórnmálabaráttu þeirra tíma sköpuðust í áranna rás traust tengsl á milli ritstjórnar blaðsins og sumra forystumanna Þjóðvarnarflokksins. Það á ekki sízt við um Berg Sigurbjörnsson. Þau voru ekki mikil en þau voru alltaf til staðar. 
Að leiðarlokum vottar Morgunblaðið þessum gamla andstæðingi virðingu sína og þakkar góð samskipti. 
Fjölskyldu Bergs Sigurbjörnssonar eru fluttar samúðarkveðjur við lát þessa tilfinningaríka og eftirminnilega stjórnmálamanns. 

Svo minntist Halldór Ásgrímsson forsætisráðherra pabba við steningu Alþingis.
